Prifysgol Cymru, Bangor

CAIS AM DEITL PRIFYSGOL A NEWID ENW  

Cefndir   
Ar ôl ymgynghori ag amrywiaeth eang o ‘fudd-ddeiliaid’ mewnol ac allanol, mae Cyngor y Brifysgol wedi penderfynu argymell y dylid gwneud cais i’r Cyfrin Gyngor am ‘deitl Prifysgol’ a newid enw i ‘Prifysgol Bangor’. 
Mae’r cam hwn yn dilyn newyddion o’r Cyfrin Gyngor bod cais y Brifysgol am Bwerau Dyfarnu Graddau (a gyflwynwyd yn 2005, ac a fu’n destun archwiliad trylwyr yn 2005/6) wedi bod yn llwyddiannus. Mae hyn yn gam o bwys yn natblygiad y Brifysgol. Os llwyddir i’w gael, bydd ‘teitl Prifysgol’ yn galluogi’r sefydliad i hyrwyddo ymhellach a chryfhau ein henw da am ragoriaeth academaidd.            
Roedd yr holl ymatebwyr allanol i’r ymgynghori ynghylch y ‘newid enw’ (yn cynnwys nifer o Aelodau Seneddol, Is-Gangellorion a Phrifathrawon sefydliadau AU eraill yng Nghymru, Prifathrawon Colegau Addysg Bellach yng Ngogledd Cymru, a sefydliadau megis y Cydbwyllgor Addysg Cymreig) yn cefnogi’r enw ‘Prifysgol Bangor’.                 
Yn fewnol, roedd mwy o wahaniaeth barn, er bod y mwyafrif drachefn yn cefnogi’r enw ‘Prifysgol Bangor’. Roedd lleiafrif o staff a myfyrwyr o blaid  ‘University of Bangor’ fel teitl Saesneg, yn hytrach na ‘Bangor University’, tra oedd rhai o blaid defnyddio ‘Gogledd Cymru’ neu ‘Cymru’ yn y teitl. Roedd Cyngor y Brifysgol yn cytuno â’r farn ei bod yn fuddiol gwahaniaethu rhwng teitl cyfreithiol y Brifysgol a’r ffordd mae’r Brifysgol yn cael ei marchnata a’i brandio. Mae’r sylwadau sy’n dilyn yn ceisio egluro’n fanylach agweddau allweddol y newid hwn. 
Pam mae’n angenrheidiol newid enw Prifysgol Cymru, Bangor (PCB)? 
Mae’n angenrheidiol oherwydd bod newidiadau cyfansoddiadol yn digwydd i Brifysgol ffederal Cymru, y mae Prifysgol Cymru, Bangor yn rhan ohoni. Yn 2007 bydd Prifysgol Cymru yn peidio â bod yn sefydliad ffederal, gan ddod yn hytrach yn sefydliad ‘cyd-ffederal, di-aelodaeth’ ochr yn ochr â sefydliadau Addysg Uwch eraill yng Nghymru. Yng ngoleuni hyn, mae’n anochel bod ar PCB eisiau diogelu ei statws fel prifysgol annibynnol a gwneud hynny’n glir. Mae eisoes wedi gwneud cais am Bwerau Dyfarnu Graddau (ac wedi cael gwybod bod y cais wedi bod yn llwyddiannus, yn dilyn archwiliad ac asesiad trwyadl), ac mae’n rhaid iddi’n awr sicrhau ‘Teitl Prifysgol’ iddi ei hun.                                     
Lluniwyd y cynigion yn ymwneud â PCB mewn ymgynghoriad â swyddogion o Brifysgol Cymru.                   
Dylid nodi bod y newidiadau hyn yn effeithio ar sefydliadau eraill yng Nghymru. Mae Caerdydd eisoes wedi newid ei henw i ‘Prifysgol Caerdydd’, tra bod Abertawe ac Aberystwyth hefyd yn gwneud cais am deitl Prifysgol a newid eu henwau i ‘Prifysgol Abertawe’ a ‘Prifysgol Aberystwyth’. 
Ai cael gwared yw hyn ar enw sydd wedi bod gennym ers dros 120 o flynyddoedd?              
Nage! Dim ond ers canol y 1990’au y defnyddiwyd yr enw ‘Prifysgol Cymru, Bangor’. Am dros 110 o flynyddoedd teitl cyfreithiol y sefydliad oedd ‘Coleg Prifysgol Gogledd Cymru’ - er y cyfeirid ato hyd yn oed bryd hynny fel ‘Prifysgol Bangor’ yn aml. Fodd bynnag, mae’n rhaid pwysleisio mai’r hyn a gynigir yw addasiad cyfreithiol a thechnegol; ni fydd Bangor mwyaf sydyn yn dod yn sefydliad gwahanol, a bydd hanes maith a nodedig y Brifysgol yn parhau i gael ei fawrygu a’i drysori.          
Fydd hyn yn effeithio ar y graddau a gaiff myfyrwyr? 
Na fydd. Ni fydd hyn yn gwneud unrhyw wahaniaeth o gwbl i enw, nac i ansawdd neu safonau, y graddau a enillir gan fyfyrwyr y Brifysgol. 
A fyddant yn dal i fod yn raddau ‘Prifysgol Cymru’?     
Byddant. Er y bydd gan y Brifysgol yr hawl cyfreithiol i ddyfarnu ei graddau ei hun, nid yw’n defnyddio’r hawl hwnnw. Bydd yn parhau i ddyfarnu graddau Prifysgol Cymru. Ni fydd unrhyw newid i’r tystysgrifau gradd a roddir i fyfyrwyr a dderbynnir i’w graddau. 
Os, rywbryd yn y dyfodol, y penderfynir dyfarnu graddau Prifysgol Bangor, bydd hynny’n berthnasol yn unig i fyfyrwyr newydd a fydd yn cofrestru ar ôl i’r penderfyniad hwnnw gael ei wneud. Ni fydd yn effeithio ar fyfyrwyr sydd wedi eu cofrestru ar hyn o bryd. 
Onid yw’n fantais cael ‘Cymru’ yn y teitl, yn arbennig yn rhyngwladol?           
Mae’n deg dweud y gall teitl yn cynnwys ‘Cymru’, neu hyd yn oed ‘Prifysgol Cymru’, gael ei adnabod yn ehangach yn y tymor byr. Fodd bynnag, fel mae’r Cyngor wedi cydnabod, mae’n bwysig gwahaniaethu rhwng teitl cyfreithiol, cyfansoddiadol y Brifysgol a’r ffordd y mae’n cael ei ‘brandio’ neu ei marchnata. Bydd y Brifysgol yn cael ei marchnata mewn gwahanol ffyrdd ar gyfer gwahanol ddibenion, ac i rai dibenion yn sicr bydd angen gwneud cysylltiad uniongyrchol rhwng y Brifysgol a’i rhanbarth, neu ei gwlad – neu hyd yn oed â Phrifysgol Cymru tra bydd yn parhau i ddyfarnu graddau Prifysgol Cymru.           
Beth bynnag, o safbwynt cyflwyniadol, mae yna ddiffyg dealltwriaeth sylweddol ar hyn o bryd ynghylch sefyllfa’r Brifysgol. Nid yw’r sefyllfa bresennol - lle mae Bangor yn aml wedi ei rhestru o dan ‘W’ (am Prifysgol Cymru) mewn rhestrau o Brifysgolion - o gymorth, ac mae dryswch yn gyson ynghylch teitl cywir y Brifysgol. Mewn erthygl yn y Sunday Times yn ddiweddar cyfeiriwyd atom fel ‘The University of North Wales’, tra mae eraill wedi ein disgrifio fel ‘Bangor University College’. Mewn achosion eraill, mae ‘Bangor’ yn aml wedi cael ei adael allan yn gyfan gwbl mewn cyfeiriadau at y Brifysgol, gan gyfeirio atom fel ‘Prifysgol Cymru’, a thrwy hynny achosi dryswch gyda sefydliadau Cymreig eraill. Bydd y newid arfaethedig yn dod ag eglurder y mae mawr alw amdano.    
Pwy fydd yn gwneud y penderfyniad, a phryd? 
Y Cyfrin Gyngor fydd yn gwneud y penderfyniad terfynol p’run ai i ganiatáu ‘teitl Prifysgol’ a newid enw i PCB. Hyd yn oed os bydd yr holl brosesau cyfansoddiadol perthnasol yn cael eu cwblhau’n ddi-oed, mae’n annhebygol y gwneir unrhyw benderfyniad cyn haf 2007. 
